Монгол Улсын Их Хурлын 2008 оны намрын ээлжит чуулганы Төрийн байгуулалтын байнгын хорооны 2009 оны 1 дүгээр сарын 14-ний өдөр /Лхагва гараг/-ийн хуралдаан 15 цаг 25 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэй байв. Үүнд:


Чөлөөтэй: Ж.Батсуурь, Д.Дондог, Д.Одхүү, Э.Мөнх-Очир

Өвчтэй: Ц.Батбаяр, Д.Очирбат, Р.Раш

Тасалсан: Г.Баярсайхан, С.Оюун
Нэг.Улсын Их Хурлын 2009 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөл /хэлэлцэх эсэх/ 
Хэлэлцэж буй асуудалтай холбогдуулан УИХ-ын Тамгын газрын нарийн бичгийн дарга С.Магнайсүрэн, хуулийн хэлтсийн дарга Д.Насанжаргал, зөвлөх А.Туул, УИХ-ын Төрийн байгуулалтын байнгын хорооны зөвлөх О.Тунгалаг нар байлцав.

Тогтоолын төслийн талаар УИХ-ын Тамгын газрын нарийн бичгийн дарга С.Магнайсүрэн танилцуулав.

Танилцуулгатай холбогдуулан УИХ-ын гишүүн Ж.Сүхбаатар, Н.Энхболд, Д.Загджав нарын асуусан асуултад Байнгын хорооны дарга Ө.Энхтүвшин, УИХ-ын Тамгын газрын нарийн бичгийн дарга С.Магнайсүрэн нар хариулж, тайлбар хийв.

Тогтоолын төслийн талаар УИХ-ын гишүүн Д.Лүндээжанцан санал хэлэв. 

Ө.Энхтүвшин:-Улсын Их Хурлын 2009 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Н.Энхболд УИХ-ын чуулганы нэгдсэн хуралдаанд танилцуулахаар тогтов. 
Уг асуудлыг 15 цаг 55 минутад хэлэлцэж дуусав.

Хоёр.Олон нийтийн радио, телевизийн үндэсний зөвлөлийн гишүүнээр томилох тухай асуудал
Хэлэлцэж буй асуудалтай холбогдуулан Ерөнхийлөгчийн хуулийн бодлогын зөвлөх Раднаасад, нэр дэвшигч Н.Алтансүх, УИХ-ын Тамгын газрын зөвлөх Г.Цэрэндулам, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

Нэр дэвшигчийн талаар Ерөнхийлөгчийн хуулийн бодлогын зөвлөх Раднаасэд танилцуулав.

Танилцуулгатай холбогдуулан УИХ-ын гишүүн Ж.Сүхбаатарын асуусан асуултад Ерөнхийлөгчийн хуулийн бодлогын зөвлөх Раднаасэд, нэр дэвшигч Н.Алтансүх нар хариулж, тайлбар хийв.

Уг асуудалтай холбогдуулан УИХ-ын гишүүн Су.Батболд, Н.Энхболд, Э.Бат-Үүл, С.Ламбаа нар санал хэлэв.

Ө.Энхтүвшин:-Олон нийтийн радио, телевизийн үндэсний зөвлөлийн гишүүнээр Н.Алтансүхийг дэвшүүлэх УИХ-ын тогтоолын төслийг чуулганы нэгдсэн хуралдаанд оруулах саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Загджав УИХ-ын чуулганы нэгдсэн хуралдаанд танилцуулахаар тогтов. 
Хуралдаан 16 цаг 15 минутад өндөрлөв.

Тэмдэглэлтэй танилцсан: 

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2008 ОНЫ НАМРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 2009 ОНЫ 

1 ДҮГЭЭР САРЫН 14-НИЙ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ
Ө.Энхтүвшин:-Өнөөдөр хоёр асуудал хэлэлцүүлэхээр та бүхэнд санал болгож байна. Энэ бол УИХ-ын 2009 оны хаврын ээлжит чуулганаар хэлэлцэх асуудлын тухай хэлэлцэх эсэх байгаа. 

Дараа нь Монголын үндэсний радио, телевизийн гишүүнээр сонгох тухай ийм хоёр асуудал байна.

Хэлэлцэх асуудал дээр өөр санал байна уу? Энэ хоёр асуудлыг хэлэлцэх нь зүйтэй гэж үзэж байгаа гишүүд гараа өргөнө үү. 

Нэгдүгээр асуудал. УИХ-ын 2009 оны хаврын ээлжит чуулганаар хэлэлцэх асуудлын тухай хэлэлцэх эсэх асуудал бий. Энэ талаар товчхон Тамгын газрын нарийн бичгийн дарга Магнайсүрэн танилцуулга хийе. Эхлээд энийг яаж энэ жагсаалтыг гаргав гэдэг дээр холбоотой.

С.Магнайсүрэн:-УИХ-ын 2009 оны хаврын ээлжит чуулганаар хэлэлцэх асуудлын талаар товч танилцуулъя.

2008 оны намрын ээлжит чуулганаар хэлэлцэхээр төлөвлөж хэлэлцэх асуудлын дараалалд 25 асуудал тусгасанаас 5 асуудал батлагдаж, 6 асуудлыг хууль санаачлагч нь татан авч хэлэлцүүлгийн шатанд 6, чуулганаар хэлэлцэж эхлээгүй 1, боловсруулалтын шатанд 1 төсөл байгаа. Бусад асуудлын хүрээнд энэ намрын чуулганаар 64 хууль, УИХ-ын 24 тогтоол баталсан гэдгийг бас урьдчилаад хэлчихье гэж бодож байна.

Их Хурлын тухай хуульд заасны дагуу ээлжит чуулганаар хэлэлцэх асуудлыг Их Хурал урьдчилан хэлэлцээд тогтоол гаргадаг. Энэний дагуу холбогдох газруудаас санал авсан. Нийтдээ 113, өнөөдөр бас зарим саналууд хоцорч ирсэн. Ингээд нийтдээ 113 санал ирсэн. Энэний товчоог бид нар гишүүдэд гар дээр тараасан байгаа учраас энэ талаар товч дурьдаад өнгөрье.

Санал болгосон төслүүдийг бид нар ямар үндэслэлээр жагсаалтанд оруулсан бэ гэхээр нэгдүгээрт, боловсруулах хууль зүйн үндэслэл, зайлшгүй хэлэлцэх шаардлага, боловсруулалтын төслийн явц, байдал зэргийг харгалзаж үзсэний үндсэн дээр дараахь байдлаар тогтоолын төсөлдөө тусгасан байгаа.

Нэгдүгээрт, зайлшгүй хуулиар хугацаа заагаад УИХ батлахаар заасан асуудлуудыг нэгдүгээрт оруулсан. Үүнд хоёр асуудал туссан байгаа. Энэ нь тогтоолын төслийн 1,2-рт заасан төсвийн хүрээний мэдэгдэл, төсвийн гүйцэтгэл, санхүүгийн нэгдсэн тайлан батлах  тухай Их Хурлын тогтоол гэсэн ийм хоёр асуудлыг тусгасан.

Хоёрдугаарт, УИХ-ын зохион байгуулалт үйл ажиллагааны эрх зүйн үндсийг боловсронгуй болгох асуудлыг бодлогын хувьд зайлшгүй тусгая гэж ингэж үзсэн. Энэ бол Их Хурлын тухай болон Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийн тусгасан. Тогтоолын төслийн 3 дээр туссан.

Гуравдугаарт, хууль санаачлагчаас Их Хуралд өргөн мэдүүлсэн бөгөөд хэлэлцүүлгийн шатанд байгаа хийн хангамжийн хуулийн төсөл болон хадгаламж зээлийн хоршооны тухай хуулийн төсөлтэй холбогдолтой бусад хууль тогтоомжийн төслүүд, нийтдээ 14 асуудлыг тусгасан. Энэ нь та бүхний гар дээр тараасан төслийн 1 дэх заалтын 3-17 дахь дэд заалтад заасан асуудлууд байгаа. 

Дөрөвдүгээрт, хууль санаачлагчаас Их Хуралд өргөн мэдүүлээд байгаа хэлэлцэж эхлээгүй байгаа, өргөн мэдүүлсэн 7 асуудлыг тусгасан. Энэ нь тогтоолын төслийн 18-24 дэх дэд заалтад тусгагдсан байгаа. 

Дээр дурьдсан тогтоолын төсөлд зааснаас бусад Их Хурлын чуулганы хэлэлцүүлгийн шатанд байгаа болон Их Хуралд өргөн мэдүүлсэн хууль, УИХ-ын бусад шийдвэрийн төслүүдийг уг тогтоолын 2 дахь заалтын хүрээнд шийдвэрлэх боломжтой гэж үзсэн. Өөрөөр хэлбэл, тухайн үед нь асуудлыг шийдээд явчих Их Хурлын хууль, дэгийн хуулийнхаа ерөнхий заалтын хүрээнд шийдчих боломжтой гэж тооцоод энэ заалтын хүрээнд асуудал шийдэж болох юмаа гэж тооцсон.

Эцэст нь Их Хурлаар хэлэлцэн шийдвэрлэх шаардлагатай боловч хууль санаачлагчаас боловсруулж Их Хуралд өргөн мэдүүлээгүй байгаа төслүүдийн тухайд Тогтоолын төслийн 3-р заалтын хүрээнд шийдвэрлэх боломжтой гэж үзсэн учраас энэ өнөөдрийн бидний гар дээр байгаа төсөл дээр нийтдээ 25 асуудал туссан. 113 асуудлаас ихэнх төсөл маань үндсэндээ төсөл бэлэн болоогүй өргөн мэдүүлэгдээгүй гэдэг ийм үндэслэлээр нэр заагдаж тусаагүй. Тогтоолын төслийн өөрөөр хэлбэл, хаврын чуулганаар хэлэлцэх асуудлын дараалал батлахаас өмнө 7 хоногийн өмнө төслөө өргөн мэдүүлбэл хэлэлцэх жагсаалтанд орох боломжтой гэдэг энэ үндэслэлээрээ авч үзсэн байгаа гэдгийг анхаарахыг хүсч байна. Баярлалаа.

Ө.Энхтүвшин:-Ингээд 110 гаруй нэр байна. Төсөл гэхээсээ илүү жагсаалт юм даа. Зарим нь өргөн барьчихсан байна, заримыг нь хэлэлцэх эсэхийг нь шийдчихсэн байна. Явц дундаа явж байна. Зарим нь төсөл өргөн баригдаагүй, зөвхөн нэр ирүүлчихээд байж байна, ялангуяа Монгол Улсын Засгийн газраас хэлэлцүүлье гэж үзэж байгаа тэр бол голдуу өргөн бариагүй төслүүдийн нэр байгаа юм. Энийг сая Магнайсүрэн дарга танилцуулж байна. Та бүхэнд тараачихсан материал дээр байна. Ийм нэг 5 зарчмын үндсэн дээр л эхлээд тогтож авбал яасан юм бэ? энэ зүйтэй юу гэдэг дээр л ярилцвал яасан юм бэ? шууд тийм хууль, ийм хууль гэж ярьж эхлэхээсээ өмнө ерөнхийдөө ийм хүрээгээ л тогтоож авбал, зарим хүрээгээ тогтоож авбал зүйтэй болов уу. Өнөөдөр бол хэлэлцэх эсэхээ шийднэ гэсэн ийм саналыг оруулж байгаа юм. 

Ингээд асуулт тавих гишүүд. Сүхбаатар, Энхболд, Загджав гишүүн байна.

Ж.Сүхбаатар:-Хуулиараа оны эхний хагаст УИХ-аас байгуулагддаг зарим байгууллагууд ажлаа тайлангаа ирүүлдэг. Жишээлбэл, Хүний эрхийн үндэсний комисс бол илтгэлээ ирүүлэх ёстой. Тэгэхээр тэр байгууллагуудыг бусад гэдэг категорид нь оруулаад ойлгочихож байгаа юу? 25-д заасан. УИХ-д тайлагнадаг газрууд байгаа шиг санагдаж байна. Энэ талаар асууя.

Хоёрдахь асуудал, жишээ нь, хэлэлцэх асуудлын жагсаалтанд байгаа 12-т байгаа Захиргааны хэргийг хянан шийдвэрлэх тухай хуульд нэмэлт, өөрчлөлт оруулах тухай хуулийн төсөл гээд. Энэ миний санаж байгаагаар Жекей дарга бид хоёрын санаачлах гээд бэлтгээд байгаа УИХ-ын дээд шүүх эд нартай яриад байгаа энэ хуулийн татагдаж байгаа хуулийн төсөл шиг санагдах юм. Энэ хэрвээ давхардаагүй хуулийн төсөл үү, энэ ямар хуулийн төсөл байгаа бол? Хойно Хууль зүйн байнгын хороо гэдэг дээр Жекей дарга бид хоёрын энэ хуулийн төслийг өргөн мэдүүлээгүй байгаа ийм хуулийн төсөл байгаа юм. Энийг бас ямар хуулийн төсөл байна вэ?

Гуравдахь асуулт, би өнөөдөр Нийтийн тэмдэглэх баярын болон тэмдэглэх өдрүүдийн тухай хуульд нэмэлт оруулах тухай хуулийн төсөл өргөн барьчихсан юм. Тэгэхээр бас энд хойно 3-т байгаа гэж байгаа ч гэсэн энэ дотор тэртээ тэргүй нэгэнт өнөөдөр өргөн барьчихсан юм чинь 25-ыгаа 26 болгоод 25 дээр нь манай өргөн барьсан  хуулийн төслийг оруулаад багтаачихаачээ гэж хэлэх гэсэн юм. Үдээс өмнө өргөн барьчихсан юм, энэ хурлаас өмнө. Энийг бас болж байна уу? үгүй юу?

Дөрөвдэх юм нь нэг асуулт байна. Хот тосгоны эрх зүйн байдлын тухай хуулийн төсөл гээд шинэчилсэн найруулга гээд явж байна л даа. Энэ асуудал чинь яагаад анхны хэлэлцүүлэгт гээд 2006 онд Батболд гишүүн эд нар байхад өргөн барьж байсан. Энэ нэлээн удаашраад яасан. Тухайн үедээ зарим үед шүүмжлэгдээд байсан. Энийг дахиж ийм 8-рт гээд тавьчисан байна л даа. Энэ Үндсэн хуулийн өөрчлөлт гээд байсан. Энэ 8 дээрээ заавал энэ жагсаалтанд орох шаардлагатай, анхны хэлэлцүүлэгт байгаа учраас оруулж байгаа юу? Би энэ дээр бодоод байна л даа. Энэ дээр уг нь нэлээн бодож байгаад дахиад нэг яримаар санагдаад байсан ийм л асуудал байгаа л даа.

Ө.Энхтүвшин:-Ингээд хариулж байя. Тодорхой юмнууд байна. Магнайсүрэн дарга Жекей гишүүн эд нарынх мөн үү гэж асуугаад байна.

С.Магнайсүрэн:-Захиргааны хэрэг хянан шийдвэрлэх тухай хуулинд өөрчлөлт оруулах тухай асуудал Сүхбаатар гишүүний ярьж байгаа хуулийн төсөл биш. Энэ бол өргөн мэдүүлэгдсэн хэлэлцүүлгийн шатанд байгаа нэг ийм төсөл байгаа. Таны яриад байгаа хуулийн төсөл бол өргөн мэдүүлэгдээгүй байгаа учраас нөгөө хуулийнхаа бусад заалтаар, жагсаалтанд ороогүй байгаа гэсэн үг.

Байгууллагуудын тайлангийн асуудал Их Хурлын дотоод зохион байгуулалтын, Байнгын хороодын дотоод зохион байгуулалтын асуудал учраас тэр дэгээрээ явдагаараа явчихна, энэ хэлэлцэх асуудалд бүгдийг нь нэрлэн заах шаардлагагүй гэж үзсэн.

Өргөн мэдүүлсэн төслийн тухайд, өнөөдөр өргөн мэдүүлсэн төсөл, өнөөдөр бол хэлэлцэх эсэхээ шийдээд тэгээд маргааш дахиад 1-р хэлэлцүүлгийн үед тэр өргөн мэдүүлсэн гэдэг утгаараа орчихно. 

Хот, тосгоны эрх зүйн байдлын тухай хуулийн төсөл нэлээн удчихсан ийм хуулийн төсөл байна лээ. Ер нь энэ удчихсан хуулийн төслүүд хэлэлцүүлгийн шатанд байгаад зогсчихсон энэ хуулийн төслүүдийг нэг тийшээ болгоод шийдчих нь зөв юм болов уу гэсэн үндэслэлээр хэлэлцүүлгийн шатанд байгаа бүх хуулийн төслүүд орчихсон байгаа. Байнгын хорооноос санал орж ирээд, тэгээд орсон байгаа.

Ө.Энхтүвшин:-Хот, тосгоны эрх зүйн байдлын тухай хууль бол уг нь 6 оных байсан байхаа, хэлэлцэх эсэхээ шийдчихсэн нь 6 ондоо шийдчихсэн. Дараагаар нь Байнгын хороон дээр ажлын хэсэг гарсан юм байна лээ. Тэр ажлын хэсэг маань бас нэг их сайн ажиллаж чадаагүй, ер нь энийгээ шийдэх гэж байгаа бол нэлээн том том асуудлуудаа шийдье гээд ингээд ажиллаад эхэлтэл ер нь олон хууль, тэр тусмаа Үндсэн  хуультай ч холбоотой ийм асуудлууд гарч ирээд, үндсэндээ зогсчихоод, анхны хэлэлцүүлгээ хийх энэ шатан дээрээ тулчихаад ингээд байж байгаа. Тэгээд бидний зарчим бол хэлэлцэх эсэхээ шийдчихсэн асуудлуудыг ерөөсөө оруулъя. Нэгдүгээр, хэлэлцүүлгээ хийх, тэр жагсаалтандаа оруулаад явъя гэдэг үүднээсээ л хийчихсэн байгаа. Дараа нь нарийвчлаад ярихад аяндаа гарч ирнэ. Яах вэ гэдэг нь.

Н.Энхболд:-22, 13 хоёр дээр байгаа чинь нэг дор хийчихэж болдоггүй юмуу, тэртээ тэргүй сангийн тухай хууль юм чинь. Яагаад тусдаа орсон юм бэ?

Хоёрт, энд байгаа дарааллаар яг ингэж хэлэлцэнэ гэж бодож байгаа юу? Тийм тохиолдолд жишээ нь, Монросцветметийн гэрээ бол 2, 3 жил боллоо шүү дээ. Энийг эртхэн шиг асуудлыг нь шийдээд нэг талд нь гаргах боломж байхгүй юу? яагаад ийм хойгуур оруулсан юм бэ?

Хот,тосгоны эрх зүйн байдлын тухай хууль байна, түрүүчийн Засгийн газраас Замын-Үүдийг хотын статустай болгох тухай асуудлыг өргөн барьчихсан асуудал явж байгаа, энэ бол Замын-Үүдийн статусыг нь өөрчлөх тухай төдий асуудал биш, тэнд байгуулагдах чөлөөт бүстэй холбоотой, ер нь тэр урд боомтыг нэлээн тийм томоохон биеэ даагаад үйл ажиллагаагаа явуулаад байх хэмжээнд эрхтэй, мэдэлтэй, санхүү, хөрөнгө, мөнгөтэй байлгахад чиглэсэн тийм асуудал байсан шүү дээ. Энийг оруулахгүй байсан юмуу, Засгийн газар эсвэл больчихсон юмуу?

Ө.Энхтүвшин:-Энэ дарааллаараа хэлэлцэх үгүй нь энэ бол биш. Энийг дараагаар нь хэлэлцэх асуудлаа, жагсаалтаа УИХ-аар баталсны дараагаар УИХ-ын дарга дарааллыг нь өөрийнхөө захирамжаар дараа нь жичдээ тогтоогоод явна. Тэр үедээ алиныг нь хамгийн түрүүнд…
Н.Энхболд:-Даргын зөвлөл дээр ярих юмуу?

Ө.Энхтүвшин:-Тийм. Тэр үед ярина. 

Хот, тосгоны эрх зүйн байдлын тухай хууль дээр бол зөндөө олон өөрчлөлтүүдийн юм хийхээр байгаа. Явж явж амин чухал асуудал нь энэ Үндсэн хуулийн засаг захиргаа, нутаг дэвсгэрийн нэгж мөн гэдэг юм руу л орж өгөхгүй бол энэ шийдэгдэхгүй байгаад байгаа юм билээ, хамгийн хэцүү юм бол. Одоо бол аймаг, нийслэл, сум, дүүрэг, Засаг захиргаа, нутаг дэвсгэрийн нэгж мөн гээд ингээд орчихсон. Хот гэдэг юм бол байхгүй. Энэний гадна үлдчихсэн. Тэгэхээр одоо бэрхшээлтэй нь хуучин хот байсныгаа аймаг болгохоос өөр замгүй болчихоод өнөөдөр жишээлбэл, урд нэг аймагтай, 3 сумтай нэг аймагтай, Дархан-Уул аймаг гээд нэг аймагтай, Орхон аймаг гээд аймаг, уул нь хуучин юугаараа хот л байж байгаад шууд дээшээгээ харьцаад явчихдаг байсан. Тэр маань Үндсэн хуулиараа хаагдчихаад, ингээд бусад асуудлууд энэнийхээ дэргэд бага асуудал юм билээ. 

Тийм учраас л тэр жаахан зогсонги байдалд удааширчихсан нь энэнтэй холбоотой юм байнаа гэж үзсэн.

Н.Энхболд:-Засгийн газар юу гэсэн юм бэ? Замын-Үүдийнхээ асуудлаар янз бүрийн юм хэлээгүй юу?

Ө.Энхтүвшин:-Үгүй ээ. Засгийн газраас тодорхой санал байхгүй байхаа. Энэ бол Байнгын хорооноос л явж ирж байгаа ийм санал л даа. 

С.Магнайсүрэн:-Сая Засгийн газар дээр өчигдөр 25 хууль тогтоомжийн төсөл орж ирсэн, энэ дотор байхгүй.

Ө.Энхтүвшин:-Өөр ямар асуулт байгаа билээ?

Н.Энхболд:-Тусгай сангийн тухай хуулиудыг
Ө.Энхтүвшин:-Тэр хоёрыг тусдаа салгах юмуу?

С.Магнайсүрэн:-Энэ хоёр хуулийн төсөл байгаа 13, 22 дээр. Хоёулаа тусдаа өргөн баригдсан. Засгийн газраас хоёулангий нь өргөн барьсан. Гэхдээ нэгийг нь хэлэлцэх эсэхийг нь шийдчихсэн. Хэлэлцүүлгийн шатанд байгаа юм, анхны хэлэлцүүлэгт. Нөгөөдөх нь болохоор зөвхөн өргөн барьчихсан байгаа юм. Тэгэхээр эхлээд хэлэлцүүлгийнхээгээ явж байгаад сүүл рүүгээ зөвхөн өргөн барьсан нь явж байгаа.

Тийм учраас яг одоо нэгтгэчихээр боломжгүй байгаа. Хоёулангий нь хэлэлцэх эсэхийг нь шийдчих юм бол яваандаа дэгийнхээ юуны дагуу нэггтгэх боломж бас байгаа. 

Д.Загджав:-Би хоёр зүйлийг хаврын чуулганаар хэлэлцэх асуудлын хуулиудын жагсаалтанд оруулж өгөөчээ гэж хүсч байгаа юм. Нэгийг нь түрүүнд хэлчихсэн. Нэг нь бол Засгийн газар луу уг нь явуулчихсан, Ерөнхий сайдын нэр дээр. Хариу ирээгүй байна. Тэгээд хуулийн дагуу Засгийн газрын саналыг авах ёстой. Тухайлбал, санхүүгийн хямрал, энэ хүнд байдалд уг нь эдийн засгийн макро түвшинд аль болох хөнгөлөлт, чөлөөлөлт хийж байж орлогыг нэмэгдүүлж, олон түмний идэвх оролцоог улам өрнүүлэх байдлаар асуудлыг шийдэх учиртай л даа. Тэгэхийн тулд 100 саяас доошгүй төгрөгийн хөрөнгө оруулалт хийсэн. 50-иас доошгүй ажлын байр бий болгосон, аж ахуйн нэгжийн орлогын албан татварыг 2012 оны 12-р сарын 31 хүртэл 50 хүртэл хувиар бууруулъя гэж ийм хуулийн төсөл санаачлаад явуулчихсан байгаа. Энийг энд дурьдаагүй байх юм. Энийг бас оруулж өгөөд Засгийн газар дэмжсэн дэмжээгүй энийг бас өргөн бариад тэгээд бас дүнгий нь үзье гэж бодож байгаа.

Ерөнхийдөө орлогын баазыг нэмэгдүүлэх л гэсэн юм. Бас өөрийн орны болон бусад гадаадын орноос ирж манайд үйлдвэр үйлчилгээ өргөтгөж, ажлын байр бий болгож, хүн амыг ажиллуулж, амьдруулж авч явж байгаа хүмүүст дэм болъё гэсэн ийм саналыг энэ хуулийн төслийн үзэл баримтлалд тодорхой тусгаж оруулж өгсөн байгаа. Энийг оруулж өгөөч нэгд.

Хоёрт, бас л монгол орны эдийн засагт хэрэгтэй бид 3000-10000 долларын цалинтай ажлын байрыг тэнд 3000-ыг бий болгоё гэж байгаа шүү дээ. Энийг ингээд ярихаар таг чиг болоод ингээд байгаад байх юм. Хязгаарлагдмал казиногийн тухай хуулийг бас оруулъя гэж ингэж төсөл бүгд бэлэн болчихсон байгаа. Зарим хөрөнгө оруулагчид өмнө нь тэрбум долларын хөрөнгө оруулъя гэж байсан. Тэгээд бас манайхан тэрэн дээр ач холбогдол өгөлгүй байсаар байгаад ингээд хямрал руу бид тулчихлаа. Ийм хоёр юмыг оруулж өгөөчээ.

Дээр нь бас манай олон гишүүд ярьж байна. Зөвхөн Хот, тосгоны эрх зүйн байдлын тухай хууль биш л дээ. Үндсэн хуулинд өөрчлөлт оруулаад Монгол Улсын засаг захиргааны нэгжийн хуваарийг өөрчлөх ёстой. Өнөөдөр таны хэлээд байгаа 3 сумтай аймаг, нийслэл Улаанбаатар хот хоёрын статус адилхан байж байгаа шүү дээ. Тэгэхээр нийслэлийн статусыг тусад нь болгоод улсын зэрэгтэй хотуудыг бий болгох ёстой. Дархан, Эрдэнэт чинь уул нь хотууд шүү дээ. Тэр хотын иргэд, оршин суугчид өөрийн төрөлх хотоо гэж бодоод амьдарч байсан чинь Булган аймгийн Могод сумтай адилхан хотыг нь сум болгочихсон болохоор нөгөө хүмүүс чинь бас тийм сэтгэл гундуухан байдаг болчихсон юм байна лээ. Яваад үзэхэд.

Тэгэхээр иймэрхүү зүйлүүдийг, амьдрал дээр байгаа хүндрэлүүдээ тайлж, цэгцэлж боловсронгуй болгож явмаар байх юм. Бид хөдөө тал руугаа нүүх биш, суурин амьдрал руу шилжих замдаа явж байгаа монгол хүмүүс шүү дээ.

Ө.Энхтүвшин:-Бид өнөөдөр хэлэлцэх эсэхээ шийдэж байгаа учраас энийг нь үлдээе, энийг нэмж оруулъя гэж өнөөдрийн хуралдаанаар ярихгүй. Бид гол нь нэг ийм зарчмаар та бүхэнд тараачихсан байгаа материал дээр ийм 5 зарчмаар хандах уу, тэгвэл энэ зарчмаар хандъя гэвэл жагсаалт нь ерөнхийдөө үзье гэвэл нэрс нь хаана байна вэ гэвэл энэ ард байгаа хуулиудын нэр байна. Жагсаалтын нэр байна. Ингээд ер нь хэлэлцэх асуудлаа шийдчихье гэвэл нэгдсэн хуралдаан дээр оруулаад шийдүүлчихнэ. Дараагаар нь 1-р хэлэлцүүлэг хийхдээ үедээ ёстой энийг оруулчихъя, тэрнийгээ. Тэгэхээр хуулиа зөрччих гээд байгаа юм. Тэр бол тэртээ тэргүй оруулахгүй гэж байгаа юм биш. Нэгдүгээр хэлэлцүүлгийн үед хангалттай санал хураалт явуулна, хангалттай тэр өргөн барьчихсан төслүүдийн хувьд ялангуяа бүр их бололцоотой, орно. 

Өнөөдөр бол хэлэлцэх эсэхээ шийдээд хэдүүлээ нэгдсэн чуулганыхаа хуралдаан дээр оруулчихъя. Энэ бол 5 зарчим гэдэг нь та бүхэн мэдэж байгаа. Нэгдүгээрт, хугацаатай. Яг өдий хаврын чуулганд хэлэлцдэг асуудлууд байна. Жишээлбэл, 2008 оны улсын төсвийн гүйцэтгэлийг ярина. 2010 оны төсвийн хүрээний мэдэгдлийг ярина, энэ бол хугацаатай, хуультай, заачихсан.

Дараа нь бодлогоор зайлшгүй хийх ёстой гээд ингээд үзчихсэн асуудлуудбайна. Энэ бол УИХ-ынхаа тухай, дэгийн тухай хуулинд өөрчлөлт оруулах, мөн УИХ-ын гишүүдийн ёс зүйн байдлын тухай хуулийн төслүүд энэ бүхэн байж байгаа.

Гуравдахь асуудал нь, хэлэлцэх эсэхээ шийдчихсэн хуулийн төслүүд байна. Энийг хуучин заавал жагсаадаг ч үгүй байсан юм байна лээ. Жагсаачихаж ч болно. Энэ асуудлаа ойлголцоод явчих бүлэг асуудлууд байна.

Дөрөвдэх асуудал, өнөөдөр өргөн бариагүй байгаа, гэхдээ Засгийн газраас эдийн засгийн хямрал юутай холбоотой, нэн даруй шуурхай зохицуулахтай холбоотой төсөл байх юм бол тэрнийг 7 хоног ч гэхгүйгээр аваад хэлэлцэнэ гэсэн тийм заалт байгаа. Тэрүүгээрээ оруулаад ирэх.

Тавдахь нь, төслөө өргөн барьчих юм бол тэрнийг нь шууд хэлэлцье гэдэг заалтыг хийж өгөөд чуулганд оруулчихвал яасан юм бэ гэсэн ийм л саналыг та бүхэнд оруулж байгаа юм. Санал юу байна? Лүндээжанцан, Батболд гишүүн.

Д.Лүндээжанцан:-Энэ жилийн чуулганы хэлэлцэх асуудал бол нэгдүгээр хэлэлцүүлэгт байгаа өмнө нь хэлэлцсэн бүх асуудлуудыг жагсааж бичсэнээрээ арай шинэлэг гэдэг юмуу. Энэ ер нь удааширч байгаа учраас аль нэг тийш нь болгох ийм юуг оруулж ирсэн байна. Энийг бас бодож үзэх асуудал байхаа гэж ингэж бодож байна. Ерөнхийдөө дэмжих тал руугаа.

3 сарын 20-ны дотор хэрвээ өргөн мэдүүлбэл, хэлэлцэх асуудалдаа оруулаад, дараалалд оруулах эрхийг Их Хурлын даргад олгож байгаа юм байна. Мөн нэн даруй эдийн засагтай холбоотой асуудлуудыг нэн даруй хэлэлцэх асуудлууд нээлттэй байгаа. Тэгэхээр манайд нэг ийм олон жилийн дутагдал гэдэг юмуу бидний нэг их сайхан мөрөөдөж төлөвлөдөг, хэлэлцэх асуудалд оруулахын төлөө их махран зүтгэдэг, яг сайхан өргөн мэдүүлэх болохоор байдаггүй ингээд суучихдаг. 

Тэгэхээр энэ хууль боловсруулах гэдэг бол тийм амаргүй ажил. Мэргэжлийн байгууллагууд оролцоно, салбаруудаар нь болж өгвөл хэлэлцүүлэх ёстой, маш их судалгаа хэрэгтэй, эдийн засгийн тооцоо судалгаа ялангуяа хэрэгтэй байна. Прогнозчилол гэж юм хэрэгтэй байна. Харьцуулсан судлал хэрэгтэй байна. Ингээд энэ жаахан ул үндэстэй юм гаргах ёстой л доо. Энэ намрын чуулганы хувьд бид бүхэн шинэ тутам байгуулагдаад орж ирээд, тэгээд намрын чуулганаар зайлшгүй хэлэлцэх ёстой асуудлуудыг нэлээн удаан хэлэлцээд ингээд байсан учраас их олон асуудлууд хэлэлцэж амжаагүй. Гэлээ гэхдээ бидний тоон мэдээ бас их чамлахааргүй байгаа гэж бодож байгаа юм.

Хамгийн гол нь бодитой, гарцаагүй хэлэлцэх ёстой зүйлүүдээ л олж тавиад хэлэлцдэг л баймаар байгаа юм. Ингэхээр бас нэг ийм ерөнхий асуудал байгаа. 2008-2012 он хүртэл Их Хурлаар хэлэлцэж батлах хууль тогтоомжийн төлөвлөгөө гэж гарах ёстой. Бидний 4 жилийн ажлын. Аль нэг хуулийг нь хэзээ хэлэлцэх юм бэ гэдэг ерөнхйи дүр, зураг гарч ирнэ, тэрнийгээ удирдлага болгоод 2009 оны хаврын чуулганаар хэлэлцэх асуудал гарч ирэх ёстой юм. Тийм учраас 12 он хүртэл хэлэлцэх төлөвлөгөөнөөс Үндсэн чиглэл ч гэдэг юмуу, энийг бас хаврын чуулганаар батлах ёстой биз. Энийгээ нэлээн анхаарал тавьж ач холбогдол өгмөөр байна. 

Бид болохоор их амархан, их олон юм оруулчих юм шиг төлөвлөдөг, яг амьдрал дээрээ хүрэхээр байдаггүй. Яг одоо бэлэн хэлэлцэх хууль байна уу, гэхээр байхгүй. Судалгаа дутуу, ажлын хэсэг ажиллаж байгаа. Засгийн газраас санал ирээгүй гээд ингээд суугаад байдаг. Тэгэхээр бодитой л юмнууд тавья. 

Дараагийн нэг асуудал бол үнэхээр нийгэмд хүлээгдэж байгаа тулгамдсан асуудал байна. Тэр нь нэн даруй хэлэлцэх, захирамж гаргаж хэлэлцэх юмандаа нэг хэсэг нь орчихож байна. Нөгөө талдаа болохоор бас нийгмийн захиалгад зүйлийг бодлоготойгоор боловсруулж оруулахаар. Жишээ нь, Биржийн хууль байж байна. ХАА-н бүтээгдэхүүний үнэ уналаа гээд байхад биржийн  хууль, Шударга бус өрсөлдөөний хуульд нэмэлт, өөрчлөлт оруулах хэрэгтэй байна. Хуучин хууль нь хэвээрээ байгаа учраас энэ үнэ хамаагүй дураараа нэмдэг дээр торгууль, бусад төрлийн эрх зүйн арга хэмжээнүүдийг авах чадвар үнэхээр дутаж байна. Тэгэхээр энэнтэй холбоотой, нийгмийн гарцаагүй захиалгатай ийм хуулиуд байна. Цаашилбал, бид Эрүүгийн хууль, Эрүүгийн байцаан шийтгэх хуулиндаа ч гэсэн өөрчлөлт оруулах асуудлуудыг ярьж байна. Харамсалтай нь энэн дээр мэргэжилтнүүдийн хүчиг, эрдэмтдийн хүчийг татаж аваад нэг мөсөн хийх, шуурхай хийх, сайн боловсруулах энэ зохион байгуулалт бидэнд дутагдаад байгаа юм.

Бид бүхэнтэй ч гэсэн хоблоотой, дутагдлыг бусдаас эрээд байх юм алга. УИХ-ын сонгуулийн хууль, Орон нутгийн сонгуулийн хуулийн ажлын хэсэг ихэнх нь сууж байгаа шүү дээ, гишүүд. Тэр чигээрээ энд байгаа гишүүд жагсаалтаараа сууж байгаа юм. Бид бүхэн энэ хуулин дээрээ ажиллаад ажиллаад л болж өгөхгүй байна. Тэгэхээр энэ хууль жишээ нь бэлэн болбол 3 сарын 20-ноос өмнө өргөн баригдаад захирамжинд ороод хэлэлцэгдэх ёстой байх жишээний. Тэгэхээр энэ ажил хэрэг болгох, тулгамдсан ийм чухал асуудлуудаа нүдийг нь олж тавьж, тэгээд тэрнийгээ шахаж, график гаргаад ингээд ажиллах ийм шаардлага байна. Ямар ч байсан саяны намрын чуулганыг бодоход хаврын чуулган бол хэлэлцэх нөхцөл бололцоо, хуулийнхаа төслүүд дээр ажиллах бололцоо бол гишүүдэд жаахан гайгүй гарах байх. Тэгээд нэг хэвэндээ ороод явах байх. Хамгийн гол нь 12 он хүртэл хэрэгжүүлэх үндсэн чиглэлийг л их сайтар яаралтай боловсруулж гаргах саналтай байна. 

Ингээд хэлэлцэх саналтай байна.

Ө.Энхтүвшин:-Өөр санал хэлэх гишүүн байхгүй. Ингээд 2009 оны УИХ-ын хаврын чуулганаар хэлэлцэх асуудлыг энэ жагсаалтыг хэлэлцэх нь зүйтэй гэж үзэж байгаа гишүүд гараа өргөнө үү. Ингээд 10-аас 10 байна.

Хоёрдахь асуудал. Үндэсний олон нийтийн радио, телевизийн тухай хуулийн дагуу Олон нийтийн радио, телевизийн гишүүнээр томилох тухай байгаа. 

Энэ асуудлыг танилцуулахаар Монгол Улсын Ерөнхийлөгчийн хуулийн бодолгын зөвлөх Раднаасэд ирсэн байна. Мөн нэр дэвшигч Алтансүх ирсэн байна. Ерөнхийлөгчийн Тамгын газрын дарга Амарсанаа өнөөдөр Ерөнхийлөгч гадуур ажиллаж байгаа учраас хамт ажиллаж байгаа гэдгийгээ хэлсэн байгаа. Ингээд Раднаасэд зөвлөхийг танилцуулга хийхийг урьж байна.

Раднаасэд:-Олон нийтийн радио, телевизийн тухай хуулийн дагуу Ерөнхийлөгч 21-р зүйлийн 6-д заасны дагуу Ерөнхийлөгч шинжлэх ухааны чиглэлээр үйл ажиллагаа явуулах төрийн бус байгууллагуудын саналыг харгалзаад ШУА-ын дэд ерөнхийлөгч Норовын Алтансүхийг Олон нийтийн радио, телевизийн удирдах зөвлөлийн гишүүнээр санал болгосон. 

Норовын Алтансүх нь Монголын эрсдлийн менежментийн холбоо, Монгол шинжлэх ухааны сэтгүүлчдийн клуб, Оесткомонголиа төрийн бус байгууллагуудаас санал болгосны дагуу Ерөнхийлөгчийн зүгээс оруулж ирж байна.

1950 онд Улаанбаатар хотод төрсөн, 59 настай, ам бүл 4. Эхнэр, хадам ээж, хүүхдийн хамт амьдардаг.

1967 онд Төв аймгийн Жаргалант сумын 10 жилийн дунд сургууль, 1975 онд Москвагийн ХАА-н академийг тус тус төгссөн, ургамлын селекц, үрийн аж ахуйн мэргэжилтэй, шинжлэх ухааны докторын цол зэрэгтэй.

1975-1993 онд Дархан-Уулаймаг дахь Ургамал газар тариалангийн хүрээлэнгийн эрдэм шинжилгээний ажилтан, ахлах ажилтан, секторын эрхлэгч, эрдэмтэн нарийн бичгийн дарга, эрдэм шинжилгээ эрхэлсэн дэд захирлаар ажиллаж байсан. 1993-2006 онд ХААИС-ийн эрдэм шинжилгээ, хамтын ажиллагаа эрхэлсэн проректор, ректороор ажиллаж байгаа. Монголын шинжлэх ухааны сэтгүүлчдийн клубын дэд ерөнхийлөгч, Азийн ШУА-иудын холбооын Ази номхон далайн бүсийн шинжлэх ухаан боловсролын хөтөлбөрийн Монголын талын зохицуулагчаар ажилладаг. 2006 оноос эхлэн ШУА-ийн дэд ерөнхийлөгчөөр ажиллаж байгаа.

Түүний хөдөлмөрийн төр засгаас үнэлж, Ардын хувьсгалын 60, 70, 80 жилийн ойн медалиуд, Алтан гадас одон, салбарын тэргүүний ажилтны цол тэмдгээр Хүнс, хөдөө аж ахуйн яам, Байгаль орчны яам, Боловсролын, шинжлэх ухааны яамны тус тус авч байсан ийм хүн байгаа юм.

Ө.Энхтүвшин:-Раднаасэд зөвлөх болон нэр дэвшигчээс асуух гишүүн байна уу? Сүхбаатар гишүүн.

Ж.Сүхбаатар:-Эхний асуудал нь Ерөнхийлөгчийн хуулийн бодлогын зөвлөхөд хандаж асуух гэсэн юм. Өмнөх нэр дэвшигчийн чинь санал албан ёсоор бичгээр ороод тэгээд бид нар чуулганы хуралдаанаар ярьж байгаад завсарлага авагдчихсан байсан. Тэгэхээр энэ ирж байгаа бичгийг харах юм бол дахиад анх удаа нэр дэвшүүлж байгаа юм шиг болж байна л даа. Тэгэхээр тухайн саналаа өөрчлөх гэдэг юмуу, тухайн саналаа татсан маягаар бичгээ томъёолж болоогүй юмуу, энэ ямар учиртайгаар хийсэн юм бол, тэгэхгүй бол Их Хурал дээр албан ёсоор ороод ирсэн санал нь, нөгөө санал чинь давхар байгаа учраас энэ дээр бас юугий нь харахаар ойлгомжгүй харагдаж байна л даа.

Хоёрдахь асуудлын тухайд Алтансүх нэр дэвшигчид хандаж тавих гэсэн юм. Би энэ намтрыг уншихад олзуурхаж байгаа зүйл нь шинжлэх ухааны боловсролын хөтөлбөрийн монголын талын зохицуулагч, Ази, номхон далайн бүсийн ийм зохицуулагчаар ажиллаж айгаа ийм хүн юм байна. Тэгэхээр энэ монголын олон нийтийн радио, телевизийн шинжлэх ухаан танин мэдэхүйтэй холбоотой нэвтрүүлгүүдийг та ер нь жирийн үзэгчийн хувьд гэдэг юмуу, үзэгч хүний хувьд ер нь ямар бодолтой байдаг вэ? энэ ер нь хэр хэмжээнд явж байгаа гэж боддог вэ?

Раднаасэд:-УИХ-ын даргаас 2009 оны 1 сарын 7-нд 1/65 дугаартай албан тоот бичгийг ирүүлсэн. Энэ бигчийн дагуу Олон нийтийн радио, телевизийн үндэсний зөвлөлийн гишүүнээр томилуулах нэр дэвшигчийн саналаа дахин оруулж ирэхийг хүссэн ийм албан бичгийг МУ-ын Ерөнхийлөгчид ирүүлсэн байгаа. Энэ бичгийн дагуу дахин Алтансүх гуайн нэрийг Ерөнхийлөгчөөс дэвшүүлэн оруулж ирж байгаа юм.

Н.Алтансүх:-Шинжлэх ухааны чиглэлээр, шинжлэх ухааны боловсролын талаар явуулж байгаа нэвтрүүлэг их ховор байна. Үнэхээр бага байна. Аргаа ядаад ноднин уржнан бид нар арилжааны сувгуудтай тохиролцож хэд хэдэн нэвтрүүлэг явуулсан л даа. Гэхдээ тэр явуулж байгаа нэвтрүүлэг нь болохоор зэрэг  зүгээр л зургийг нь аваад дараа нь найруулдаг л хэмжээндээ. Уул нь зохиолыг нь бичээд, найруулгыг нь хийгээд, дараа нь зургийг нь аваад тэгээд эвлүүлээд хүнд хүрэхээр юм хийх ёстой байхгүй юу. Тийм учраас энэ талаар би тааруухан байна гэж боддог. Яагаад гэхээр зэрэг тэр нэвтрүүлэг хийж байгаа улс маань эхлээд ёс зүйтэй, хоёрдугаарт, боловсролтой. Тийм байж байж нөгөө сэтгүүлчийнхээ юуг л биелүүлнэ биз дээ. Тийм учраас би тэгж боддог юм. Шинжлэх ухааны сэтгүүлч гэдэг чиглэлээр нь барина, тусад нь сургах ёстой юм болов уу. 

Манай энэ клубынхан дэлхийн шинжлэх ухааны сэтгүүлчдийн холбоонд элсэж орж байна л даа. Тэгчихвэл ядаж ганц хоёр хүнийг ч гэсэн сургалтанд явуулаад байх юм болов уу. Ер нь хүн бэлтгэх ёстой болчихож байгаа юм. 

Ө.Энхтүвшин:-Асуулт тавьж дууслаа. Хариуллаа. Одоо үг хэлэх. Батболд, Энхболд, Бат-Үүл, Ламбаа гишүүд.

Су.Батболд:-Би цөөхөн юм хэлье. Түрүүнд нь угаасаа УИХ-аар энэ үндэсний зөвлөлийн гишүүдийг томилоход нэлээн юмнууд хэлчихсэн. Тэр нь олон нийтэд хүрсэн байх гэж бодож байна. Алтансүх академич ч гэсэн өөрөө бас тэр тухай сонссон байх гэж бодож байна. Ер нь сая ингээд асууж байгаа хариулж байгаагаас харахад очоод энэ чинь ингэж болохгүй байна, тэр чинь тэгж болохгүй байна гэж оролцож магадгүй гэсэн сэтгэгдэл төрчихлөө л дөө. Тэгэхээр Олон нийтийн радио, телевизийн удирдах зөвлөлийнгишүүн бол ерөөсөө тэр нэвтрүүлгийн бодлого, нэвтрүүлгийн тэр юманд нь санаа тавихаасаа илүүгээр энэ олон нийтийн гэсэн үүргээ тэр радио, телевиз хэр зэрэг биелүүлж байна вэ? Ямар нэгэн улс төрийн болон шашны өөр бусад нөлөөнд автаж байна уу, үгүй юу гэдгийг л хяналт тавих үүрэгтэй тийм улсууд байдаг л даа. Тэгэхээр энэ чиглэл рүүгээ анхаарлаа хандуулж ажиллаасай, энэ удирдах зөвлөлд нэр дэвшинэ гэдэг бол тэр байгууллагыг удирдах гэж очиж байгаа зүйл ерөөсөө биш.

УИХ-аас яагаад томилогдож, яагаад Засгийн газраас томилогдохгүй байгаа юм бэ гэхээр энэ төлөөллийн байгууллагаас томилогдсоныхоо хувьд тэр олон нийтийн төлөөллийг хангаж, энэ байгууллага ямар нэгэн байдлаар хазайхгүй, тэр мэдээллийг бодитоор нь хүргэж байна уу, үгүй юу гэдгийг л хяналт тавьж байх үүрэгтэй тийм хүмүүс л дээ. Энэ дээрээ нэлээн анхаарч ажиллаарай. Манайхан ямар нэг юмны удирдах зөвлөлд томилогдохоороо би тэр байгууллагын дарга болчихлоо, зааж зааварлах учиртай гэсэн байдлаар хандах гээд байдаг. Тийм учраас тэгэхгүй байх гэж бодож байна.

Хоёрдугаарт, манайх боловсролын суваг гээд тусгай сувагтай болчихсон. Боловсролын сувгаар бид нар энэ шинжлэх ухаан, танин мэдэхүйн чиглэлтэй нэвтрүүлгийг нэлээн их явуулдаг. Гэхдээ олон нийтийн телевиз ч ялгаа байхгүй, шинжлэх ухааны хялбаршуулсан, танин мэдэхүйн чиглэлийн юмнуудыг бас олон нийтэд хүргэх ёстой, тэгэхээр энэ талын төлөөлөл орж байгаа нь цаашдаа телевизийн нийтлэлийн бодлогод арай өөрчлөлт орж, тэр чиглэл рүү анхаарлаа хандуулж ажиллана байхаа гэж найдаж байна.

Н.Энхболд:-Хэвлэлийн эрх чөлөөний тухай хууль гарснаас хойшхи үйл явцыг сайн судалж мэдээсэй гэж бодож байна. Ер нь Ерөнхийлөгчөөс нэр дэвшүүлж байгаа хүнийг дэмжиж байна. Яагаад тийм хуульгарсан юм, тэрний араас нь ямар хууль тогтоомжууд гарч байсан юм. Тэгээд олон нийтийн радио, телевизийн хууль яах гэж гаргасан юм гэдгийг бас сайн судлах хэрэгтэй юм билээ. Хууль үндэсний зөвлөлд нь байгаа зарим хүмүүс хүртэл жаахан тийм буруу гэхэд хаашаа юм, хууль санаачилж байсан, тэрнийг батлуулуулсан хүмүүсээс арай зөрүү, өөр ойлголттой. Тэрнийгээ зөв гээд бодчихсон. Тэгээд тэр телевиз дээр байгаа, дотор нь байгаа зохион байгуулалтын үйл ажиллагаанд нь оролцох гээд ч байгаа юм шиг, хүн амьтныг нь халж солиход гол чухал үүрэгтэй ч юм шиг иймэрхүү байдлаар хандаад байсан зүйлүүд бий. Энийг их сайн бодож ажиллаарай гэж хэлэх байна. Энэ олон нийтийн радио, телевиз бол бид нар бүр байхгүй байсан юмыг зориуд бий болгож гаргасан эд шүү дээ. Жаахан бэрхшээлтэй зүйл учраад ирэхээр нь энэ ерөөсөө болохгүй юм байна. Эргээд нэг алхам хийх хэрэгтэй байна ч гэдэг юмуу, хойшоо дахиад нэг хагас алхам хийчихээд харвал их зөв харагдаад, тэгээд урагшаа явж болмоор юм шиг байна гэсэн яриа, санаа бодол бас гарах гээд байгаа юм. Энэ дээр Үндэсний зөвлөлийн гишүүний хувьд одоо байгаа хуулийг л, тэрнийүзэл санаа агуулгыг нь хэрэгжүүлэх тал дээр их анхаарч ажиллаасай гэж хэлье.

Зарим зүйлүүд бас бий. Мөрдөөд хэрэгжүүлэх явцад санаачилсан, батлуулсан, бидэнд ч гэсэн энийг нь дутуу л бодсон байна шүү дээ гэсэн тийм зүйлүүд байдаг юм. Тэрнийг УИХ-аас Төрийн байгуулалтын байнгын хорооноос гарсан ажлын хэсэг үзэж шалгаад санал онолоо бэлдчихсэн зүйлүүд байгаа. Би бас зарим гишүүд энэ дээр хууль санаачилж энийг цэгцлэх асуудал гарах болов уу гэж бодож байна. Нэг жишээ хэлэхэд хяналтын зөвлөл нь тусдаа байхгүй бол үндэсний зөвлөлийн гишүүдээсээ байгуулчихсан хяналтын зөвлөл өөрөө өөртөө хяналт тавиад, тэгээд хуулийн хэрэгжилтэд хяналт тавина гэдэг бол бас л боломж муутай эд юм билээ. Ийм ийм талын зүйлүүд дээр нь бас УИХ-ын энэ талаар ажиллаж ирсэн ажлын хэсэгт сонирхолтой байгаа гишүүдэд байдлыг нь дотроос нь ажиглаж мэдээд санал, онол хуваалцах, бид нарыг хууль боловсруулах үед тэрэн дээр санал онолоо хэлж ажиллаж байвал зүгээр байна.

Дахиад хэлэхэд түрүүнд нэгдсэн чуулган дээр түрүүчийн гишүүдийг сонгогдож байх үеэр хэлж байсан. Энийг хэлэхэд илүүдэхгүй байх гэж бодож байна. Энэ үндэсний зөвлөлийн гишүүд бол дарга нар биш, энэ бол тэнд хууль хэрэгжүүлэх гэж очсон. Тэр хуулийг яг үзэл агуулгаар нь хэрэгжүүлээд цааш нь энэ ажлыг улам боловсронгуй болгоход хүчээ өгч ажиллах ийм л улсууд байгаа. Түүнээс тэр 15 хүн бол тэр радио, телевизийг удирддаг  хүмүүс биш шүү гэдгийг л их сайн ойлгож ажиллах хэрэгтэй.

Э.Бат-Үүл:-Би Үндэсний зөвлөлийн тун анхаарах ёстой асуудал бол Үндэсний радио, телевизийн ажилтнуудын нийгмийн статус алдагдсан явдал байгаа юм. Энэ яахав тухайн үед хууль гараад энэ монголдоо анх тусгай хуулиар хуулийн этгээд байгуулаад ингээд олон нийтийн байгууллага болгочихсон юм л даа. Ингээд олон нийтийн байгууллага болгочихсон ямар асуудал хоцрогдоод үлдчихсэн гэхээр зэрэг урд нь нөгөө тэд нар чинь Засгийн газрын агентлаг болж явж байсан. Ажилчид нь төрийн захиргааны статустай ийм ажилчид явж байсан. Нөгөө мэдээллийн радио, телевизийн ажилтнууд. Нөгөө олон нийтийн байгууллага болгочихсоны дараа одоо тэд нар ямар статустай хүмүүс болсон бэ гэдэг нь тодорхойгүй үлдчихсэн юм. Өмнөх үндэсний зөвлөл дээр энэ асуудлыг бас ярьсан юм. Хэлсэн юм байгаа юм. Шалгалтын ажлын хэсэг ирж очиж байхад. Одоо бол УИХ ажилчдын статус тогтооё гэдэг юмуу санаачилгаараа үйл ажиллагаа явуулах бололцоогүй байхгүй юу. Үндэсний зөвлөл асуудал тавибал энэ асуудлыг хэлэлцэх ийм бололцоотой юм л даа. Энийг уг нь нэгдүгээрт анхаармаар юм байна лээ гэж хэлмээр байгаа юм.

Яагаад гэвэл тэнд олон жил ажиллачихсан ахмад ажилтнууд, нэн ялангуяа хуучин шал өөр статустай ажиллаад явж байсан улсууд одоо яг ямар байдлаар тэтгэвэрт гарах вэ, цаашдаа тэр тэтгэврийн хангамж нь ямар байдлаар үргэлжлэх вэ гэдэг олон асуудал нь тодорхойгүй болчихсон. Би тэгээд энийг нэг анхаараачээ гэж хэлмээр байна. 

Хоёрдахь нь, би өмнөх үндэсний зөвлөл бол Үндэсний олон нийтийн телевиз болгох, радио болгох энэ ажлыг үндсэнд нь хийж чадаагүй юм. Миний анзаарснаар бол тэдэнд их тийм иргэний зориг дутсан юмуу гэж би анзаарсан. Одоо ингээд анзаарахаар зэрэг яаж байна вэ гэхээр зэрэг ерөнхийдөө төр засагт үйлчилдэг, ялангуяа юу гэдэг юм нэлээн эрх мэдлийг өөртөө юу гэдэг юм Ерөнхийлөгч гэдэг юмуу, Засгийн газрын тэргүүн гэдэг юмуу ийм эрх мэдэлтнүүдэд үйлчилж, тэдэндээ тал зассан байдал нь одоогийн радио, телевизийн удирдлагад хэвээрээ байгаад байгаа юм. Яг үнэндээ бол хуулин дээр маш их дархлаа хийж өгсөн байхгүй юу. Их сайн дархлаа хийсэн юм. Тэгсэн нөгөө харамсалтай нь хүмүүсийн иргэний зориг бас шаардлагатай байдаг юм байна л даа. Тэгээд энэ иргэний зориг нь дутагдсан уу, яасан өмнөх Үндэсний зөвлөл яг олон нийтийн радио, телевиз болгох ажлыг хийгээгүй, одоо өөрөө ч гэсэн харах юм бол нөгөө л ерөнхийлөгчийн индэр гээд байж байгаа, нөгөө л Засгийн газрын сургалтчилсан мэдээлэх биш, сурталчилсан үйл ажиллагаа явсан хэвээрээ л байж байгаа. Нөгөө л эрх мэдэлтнүүдэд үйлчилсэн хэвээрээ л байж байгаа. Тэгээд энэ бол яг үнэндээ олон нийтэд мэдээлэл өгөх тийм зүйл болж чадаагүй. Бүр энэний тодорхой жишээ нь бол 7 сарын 1-нд болсон үйл явдлаар үнэндээ олон түмний захиалгаар олон түмний эсрэг мэдээлэл өгөхөд үйл ажиллагаа явчихсан шүү дээ.

Тэгэхээр би юу гэж хүсээд байна вэ гэхээр зэрэг энэ удаагийн үндэсний зөвлөлийн бүрэлдэхүүнийг харахад бол бас их нэлээн тийм чамбай улсууд орчихсон юмуу гэж бодоод байгаа юм. Та нарт маань иргэний зориг дутахгүй байх гэж найдаад байгаа юм. Тийм хүмүүс биш бололтой юм шиг байгаа юм.  Туршлагыг нь хараад байхад бол. Энийг одоо нэг үнэхээр олон нийтийн радио, телевиз болгож өгөөчээ. Тэнцвэртэй мэдээлэл өгдөг болгож өгөөчээ, энэ нэг тийм эрх мэдэлтэй, тийм хүмүүст үйлчилдэг, тэдэнд тал засдаг ийм байдлыг нь болиулж өгөөчээ гэж хүсмээр байгаа юм. Зүгээр л нэг тийм нормальный хэвийн байдаг мэдээлэл сонсмоор байна шүү дээ, үзмээр байна шүү дээ. Ийм л зүйлийг хүсмээр байна. Дундуураа бизнес мэдээтэй.

С.Ламбаа:-Би ганцхан зүйлийг хэлье гэж бодсон юм. Ер нь олон нийтийн радио телевизийн үндэсний хороо гэдэг бол хууль хэрэгжүүлэхэд л энэ байгууллагыг чиглүүлэх л үүрэгтэй шүү дээ. Тийм учраас одоо жишээлбэл, яг хуулин дотор нь нийгмийн чиглэлийн сурталчилгааг 10 минут, 10 хувь нь гээд хуульчилчихсан л байгаа шүү дээ. Тэгвэл энэ ямар юмыг тэр чиглэлийн зар сурталчилгаа гэдэг юм гэдгээ ч өнөөдөр тодорхойлоогүй байгаа байхгүй юу. Тэгээд бид нар ерөөсөө зар сурталчилгаа явуулдаггүй гээд яриад байдаг юм. Үнэн хэрэг дээрээ тэрнийг чинь Монгол Улсын хүн амд зориулсан нийтлэг гал түймэр, аваарь осол юу байдаг юм, энэ чиглэлийн зар сурталчилгаа чинь тухайн өдрийн явах нэвтрүүлгийнхээ тодорхой хувиар явна гээд үнэ төлбөргүй явна гээд заачихсан байгаа шүү дээ, бүр. Тэгвэл тэр бодлогыг хэрэгжүүлэхэд ч гэсэн үндэсний зөвлөл тодорхой бодлого барьж явмаар байгаа юм. Энүүгээр үнэхээр юу ч хийгээгүй гэж хэлж болно. Тийм учраас би юу гэж хэлэх гээд байна вэ гэхээр ер нь энэ хуулийнхаа заалтуудыг хэрэгжүүлэхэд л үндэсний зөвлөл анхаарлаа хандуулаачээ.

Хоёрдахь асуудал нь тэр хамт олны уур амьсгалыг мэдэрч чаддаг байх хэрэгтэй шүү дээ. Ер нь манай хэвлэл, мэдээллийн тэнд ажиллаж байгаа улсууд гэдэг чинь өөрийн гэсэн бодолтой. Ер нь нэлээн юу ч хийж чадах, юу ч бичиж чадах, юу ч ярьж чадах улсууд шүү дээ. Ийм улсуудыг мэдэрч ажиллана гэдэг бол нэг их том бодлогоор ч явахгүй байх шүү. Би тэгж ойлгоод байдаг юм. Тийм учраас тэр мэдрэмжид нь тохируулж, тэр улсуудын мэдрэмжийг маш их өөрсдийнх нь уран бүтээлчдийн мэдрэмжин дээр суурилсан бодлогоо гаргаж явах нь хамгийн үр ашигтай хэлбэр шүү дээ. Тэрнээс биш би том, чи энүүгээр яв гээд байх юм бол угаасаа явахгүй шүү дээ. Алдаа нь энд л харагдаад байдаг юм, ингээд харж байхад. Тийм учраас бодлогын алдаа гаргахгүй байх талаасаа анхаарч ажиллаарай, таны хувьд бол туршлагатай хүн, яг энэ эрдэм боловсролынхоо талд үүнэхээр юмаа хэлж чадах хүн л орж ирж гэж ингэж ойлгож байна шүү дээ.

Ө.Энхтүвшин:-Гишүүдэд баярлалаа. Ингээд үг хэлье гэсэн гишүүд үгээ хэллээ, одоо олон нийтийн радио, телевизийн үндэсний зөвлөлийн гишүүнд Норовын Алтансүхийг дэвшүүлье гэсэн УИХ-ын тогтоолын төслийг нэгдсэн хуралдаанд оруулж хэлэлцүүлэхийг дэмжих ийм санал хураалтыг явуулах гэж байна. Энэ тогтоолын төслийг дэмжиж байгаа гишүүд гараа өргөнө үү. 10-аас 10. Энэ тогтоолын төсөл бол та бүхэнд тарсан байгаа. 

МУИХ-аас тогтоох нь 1.Норовын Алтансүхийг Олон нийтийн радио, телевизийн үндэсний зөвлөлийн гишүүнээр томилсугай.

2.Энэ тогтоолыг баталсан өдрөөс нь буюу  2009 оны … дүгээр сарын …-ны өдрөөс дагаж мөрдсүгэй гэсэн ийм тогтоолын төслийг оруулах гэж байна. Энэ асуудлыг УИХ-ын нэгдсэн чуулганд Ерөнхийлөгчөөс оруулж байгаа, нэр дэвшүүлж байгаатай холбогдуулж УИХ-аас гарах тогтоолын төслийг энэнтэй холбоотой Байнгын хорооны санал, дүгнэлтийг Загджав гишүүн танилцуулна. 

Нэгдэх асуудлыг Их Хурлын дэд дарга манай байнгын хорооны гишүүн тул Энхболд дарга оруулаг.

За баярлалаа. Байнгын хорооны гишүүдэд.

Соронзон хальснаас хянаж буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

